
1 TESALONAIKA
1 Wun Pol wun wan pas pɨlɨwutaa kwiwun.

Timoti sailasowunogwinala tɨgambɨt. Nɨna nyaek
Godnagwi nɨna njambwi nyan Jisas Kraistna
yelangɨ nɨmba kat kan pas pɨlɨwutaa kwiwun.
God ngwuk kat apma vat awagapma kwinda vat
klaigangwukwanɨn. Apmamaawupmbayelavɨka
yetɨngweya vak klaigangwukwanɨn.

TESALONAIKAMBA LA NƗMBA GOD WANDA
NYAANGƗK KAT NDI NDINA MAAWUPMBA
YELAVƗKANƗMAMBAKWUTAALƗNDI

2Njɨmbla njɨmbla ngwuk kat yelavɨtaa God kat
walɨganɨn. Tesalonaikamba la nɨmba kat apma
vat yimɨnwaawalɨganɨn God kat.

3 God waa apma nyaangɨt wutaa kwutaa
apma njɨvwa kwutɨgangwuk. Nat nɨmba kat
woviyaguga lɨga kwunatɨgangwuk. Ngwula
maawut tagula vat tɨndɨmala njambwi nyan Jisas
Kraistna yaiga nandinya kat kawiga lɨgangwuk.
Wungi kat tɨga nɨna nyaek God kat walɨneya
njɨmbla yetɨlɨngwa vak kat yelavɨtɨganɨn.

4 Wuna mbaapma nɨmba, God ngwuk kat
woviyaguga lɨgandɨ. God ngwuk kat wandɨ,
lɨgangwuk. Wan vak vɨga lɨganɨn.

5 Tak ngwuk kat yalaa wan apma nyaangɨt
mbutna nyaangɨt kwo nyaangɨt ana ndɨ.
Tagula nyaangɨtna mbutna. Godna waagan
nyaangɨtnonala yandɨ. Wan nyaangɨt ngwula
maawut ngwandnɨ mala kwutaa yetɨngwuk.

Ngwuk kat kwunapma yana njɨmbla yetɨna vak
vɨga sɨga naguga lɨgnwuk.

6 Yetɨna vak kat sɨga nagulaa ngwuk yetɨna
vak vla yetɨngwuk. Njambwi nyan yetɨnda vak
vla yetɨngwuk. Nɨma sakwat nɨmba wan apma
nyaangɨt kalangwangat ndi kat walɨndi. Ndi ng-
wuk kat nɨma vat yindi. Godna waagan njwula
maawut ngwandɨndɨ maa ngwuk kat nɨma vak
yinja vak yelavɨtapman nolin ngwandɨlɨgangwuk.

7Masedoniawalɨnja nɨma kɨpmamba lɨga Akaia
walɨnja nɨma kɨpmamba lɨga Godna yelangɨ
nɨmba ngwuk yetɨngwa vak kat vɨlaa ngwulai
yeta vapmba yetɨndi.

8 Masedoniamba Akaiamba la nɨmba mɨna
ana wutndi ngwulai waa njambwi nyana apma
nyaangɨt. Ngepma ngepmana nɨmba aywaawuka
lɨgandi. God kat ngwula mbangɨ wiyo waavi taa-
ganda vak kat aywaa wuka lɨgandi. Tamba wuka
lɨgandi. Manda kat ndi kat yiga mbukiyanɨn.

9 Tak ngwuk kat yanɨn mala nɨn kap apma vat
yagwa waa nɨn kat kwunakngwuk. Nɨn kat apma
vat kwunakngwa vat nɨn kat ngepma ngepma la
nɨmba nɨn kat mbutndi. Kavle waagan kat kwa-
galalaa njɨmbla njɨmbla apma vat tɨlɨga nyan, God
ndɨna njɨvwa kwutɨngwa vat nɨn kat mbutndi.

10 Godna nyan nyɨnangwupmba lɨga nganga
yaiganjɨmbalkat kawiga lɨngwavaknɨnkatmbut-
ndi. God wandɨ, ndɨna nyan kiyalaa laatndɨ.
Kavle vak yetɨnja vak kat God ndinyangu kat
sɨvat tɨgiyaa vak kat Jisas lamba nɨn kat tɨga
sɨlɨmbwindɨ.

2

TESALONAIKAMBAPOLKWUTANJƗVWA
1 Kɨta mbaapma nɨmba, tat ngwuk kat yanɨn.

Yalaa mbutna nyaangɨt ana kwo valak yindɨ. Vɨga
lɨgangwuk.

2 Filipai walɨnja ngepmamba lɨga ngwuk kat
yanɨn. Wan ngepmamba nɨn kat kavle vat nɨma
vat yindi. Nɨn kat njɨka waga viyandi. Tamba
wukngwuk. Ngwuk kat yalaa God waa apma
nyaangɨt mbupmak kat ana vatnɨn. God nɨn kat
ava kwindɨ. Ngwutna ngepmamba lɨga nɨma sak-
wat nɨmba nɨn kat kai walɨga nɨmba ndi kat ana
vatnɨn.

3 Ngwuk kat walaa mbutna nyaangɨtna angwa
kavle vat ana ndɨ. Wan nglambio lɨga vat ana ndɨ.
Woseka walɨnja vat ana ndɨ.

4 Ndɨna angwa God waa vatna. God nɨna
maawupmba lɨga vak sɨga naguga vɨlaa nɨn
kat ambuk wandɨ mala wan apma nyaangɨt
mbutɨganɨn. ndinyanguna maawupmba ana
mbutɨganɨn. Godna maawupmba mbutɨganɨn.
Nɨna maawupmba lɨga vat God vɨga sɨga
naguliɨgandɨ

5Ngwuk kat yalaa woseka waga kwusɨlɨga ana
mbutɨnɨn. Ngwutna kwanda kwanda nda klavat
ana woseka waa mbutɨnɨn. Vɨga lɨgangwuk. God
ndɨno yilɨna vak vɨga lɨgandɨ.

6Ngwuk kat yaa ngambulɨnan nɨna sɨ kwuson-
jangat ana mbutɨnɨn. Nat nɨmba nɨna sɨ kwu-
sonjangat ana mbutɨnɨn. Nɨn Kraistna nyaangɨt
mbutɨga nɨmba nɨn. Nɨn aposel nɨn. Ngi kat
tɨga ngwutna kwanda kwanda alainan wovuna.
Wupma ana klanɨn.

7 Tamba ngwutnonala lɨnan apma lagwa mat

nyangukat vɨga kwunaka lɨlat takwa vla ngwuk
kat yigumba vɨga lɨnɨn.

8 Mbaapma nɨmba, ngwutnogwinala lɨga
nandinya ngan ngwuk kat God waa apma
nyaangɨt mbutɨna njɨmbla ɨanya klavat nɨma
sakwat njɨvwa kwutnɨn. Ngwuk kat woviyaguga
lɨgangwukkatGodwaaapmanyaangɨtmbupmak
wanɨn. Ngwuk kat kwunapmak wan apma
nyaangɨt mbutɨnɨn. Ngwuk kat nɨmamba
woviyaguga lɨga. Ngwuk kat kwunapmat kat
tɨga kiyaneyan wovuna waa yelavɨtɨnɨn.

9 Mbaapma nɨmba ngwutnogwinala lɨga
nandinya ngan ngwuk kat God waa apma
nyaangɨt mbutɨna njɨmbla sanya klavat nɨma
sakwat njɨvwa kwutɨnɨn. God waa apma nyaangɨt
ngwuk kat mbutɨna ngwutnamba sanya klavak
kat kaiwanɨn. Ngwutna sanyaklaneyanngɨlɨlandɨ
walaa kai wanɨn. Ngi kat tɨga nɨma sakwat njɨvwa
kwutnɨn. Tak ngwuk kat yina vat ngwutna
maawut ana tɨvɨlɨgandɨ.

10 Ngwuk Jisasna mbaapma nɨmba, ngwuk kat
yina vat apma vatna. God yeta vak vla yetɨnɨn.
Ngwut kavle vak yilɨgangwuk waa nɨn kat ana
wangwuk. Ngwukvɨga lɨgangwuk. Godndɨnovɨga
lɨgandɨ.

11 Kɨta nyan ndɨna nyan kat kwunatɨnda vak
vla ngwuk kat kwunatɨnɨn. Ngwuk kat kɨta kɨta
apma nyaangɨt mbutɨnɨn. Ngwutnamaawut kwu-
natɨnɨn. Wan vapmba yetɨ ngwulawaa ngwuk kat
mbutɨnɨn.

12Ngwuk kat wanɨn. God yelavɨka lɨga vapmba
yetɨ ngwula waa wanɨn. God ngwuk kat wunai
vɨga lɨga kava yagwa ngwula wandɨ. Wuna apma

yelaga nda lɨga kavat yagwa ngwula waa wandɨ.

GODWAANYAANGƗKKATNƗMBAMBAKWUTAA
LƗGANDI

13 Tat God waa apma nyaangɨt ngwuk kat
mbutnɨn, yelavɨkngwuk. Ndinyanguna nyaangɨt
ana ndɨ. God waa nyaangɨtna waa yelavɨkngwuk.
Ngwuk wan apma nyaangɨt kwutaa la nɨmba
ngwuk. Wan apma nyaangɨt ngwutna maawut
kat kwunatɨgandɨ. Wan apma nyaangɨt kwuta
lɨngwangatGodkatnjɨmblanjɨmbla sɨvukɨlɨganɨn.

14Mbaapma nɨmba, Judiamba yisola lɨga nɨmba
god kat yelavɨka Kraist Jisasna yelangɨ nɨmba
ndi kat ndina ngepma nɨmba kavle vat yindi.
Ngwutnogwi kɨta vatna. Ngwuk kat ngwutna
ngepma nɨmba kavle vat yindi.

15 Wan Juda ndi nɨna njambwi nyan Jisas kat
vatnyandi. Tamba Godna nyaangɨt mbuta nɨmba
kat ndi kat vatnyandi. Nɨn kat kɨklindi. Ndi kai
walɨga nɨmba ndi. God ndi kat kimbut yiga kai
walɨgandɨ.

16 Juda ana ndi nat nɨmba kat wan apma
nyaangɨt mbupmak kat Juda nɨn kat kai waa ke-
matɨgandi. God Juda ana ndi nat nɨmba kat kwu-
napmak kat kai walɨgandi. Ndina kavle vat yilɨnja
vak nandinya nandinya yiga yisolɨndi, nɨma sak-
wat tɨndɨ. God kimbut yiga tɨndeya vapmba ndi
kat sɨgiyandɨ. Ana sɨlabɨgiyandɨ. Aywaa sɨgiyandɨ.

POLNDI KAT VƗVATWANDƗ
17Kɨta mbaapma nɨmba, ngwuk kat kwagalalaa

kapma lɨganɨn. Ngwuk kat nɨna maawut ana
tɨvɨlɨndfɨ. Ngwuk kat yelavɨtsɨmbla lɨnɨn. Ngi kat
tɨgangwulamɨndamavɨvatnɨmanjɨvwakwutɨnɨn.

18Ngwulai lɨga kava yavat tɨlɨnɨn. WunPol nɨma
sakwatnjɨmblangwutnai lakavayavat tɨwun. Nɨn
kat Setena kemata. Ngi kat tɨga ngwulai la kava
ana sɨlɨmataa yalɨnɨn.

19Nɨna njambwi nyan Jisas yaiga njɨmbla apma
vat yiga yetɨngwavak kat tɨga solat sɨgiyanɨn. Wan
njɨmbla lɨngwa vat nɨn kat kwinda apma vat vla
lɨgiyandɨ. Wan vak yaiga vak kat yelavɨka lɨganɨn.

20 Yiga vak kat yelavɨka solat sɨga nolin ng-
wandɨlɨganɨn. Yiga yetɨlɨngwa vat nɨna sɨ kwutaa
kwusolɨgandɨ.

3
TIMOTI NDI KAT KWUNAPMAK KAT POL AY

WANDƗ
1-2 Ngwuk kat vɨvak kat ana alɨpsɨga kawiga

lɨgiyanɨn. Ngi kat tɨga nɨnambaapma nyan Timoti
kat wali, ngwuk kat yindɨ. Ndɨ Godna njɨvwa
kwutɨga nyana. Ndɨ Kraist waa apma nyaangɨt
mbutɨga nyana. Ngwutna maawupa God waa
apma nyaangɨk kat nɨmamba kwutaa lɨngwa vat
kwunapmak kat wali, yindɨ. Ngwuk kat mbup-
mak kat wali, yindɨ. Yindɨ maa Atensmba kapma
lɨga.

3Nɨmasakwatnɨmbaapmavapmba tɨngwangat
aki waa ngwuk kat kavle vapmba yilɨgandi. Wan
apma vat kwagalangwangat nɨn kai walɨganɨn.
God nɨn kat kwutaa wandɨ. Nat nɨmba ngwuk
kat kavle vapmba yigiyandi waa wandɨ. Vɨga
lɨgangwuk.

4 Tat ngwulogwinala lɨna njɨmbla ngwuk kat
wupma mbutnɨn. Nat nɨmba nɨn kat kavle

vapmbayigiyandiwaambutnɨn. Mbutnavapmba
tɨgandɨ. Wan vak vɨga lɨgangwuk.

5 Wungi kat tɨga ngwuk kat vɨvak kat ana
alɨpsɨga kawiga lɨgiywoun. Wungivak kat tɨga
Timoti kat wowun mala yindɨ. God waa nyaangɨt
ngwula maawupmba kwutaa lɨgangwuk? Tamba
kwagalangwuk? Waa wagalavat yindɨ. Wun
yelavɨkwun. Kavle maawut kwilɨga nyan, Seten
ndi kat kavle maawut kwindɨmala ndinogwinala
kwutna njɨvwa kwo valat anagandɨ ya waa
yelavɨkwun. Ngwuk kat vɨlaa yetɨngwa vak wun
kat mbukiyandɨ.

TIMOTI APMA NYAANGƗT MBUTNDƗ, POL SO-
LAT SƗNDƗ

6 Timoti ngwuk kat yilaa lungwamataa yalaa
ngwutna nyaangɨt nɨn kat mbutndɨ. God waa
nyaangɨtmba nɨmamba kwutaa lɨgandi. Nat
nɨmba katwoviyaguga lɨga kwunatɨgandi. Ngwuk
kat vɨvat walɨgandi. Apma vapmba ngwuk kat
yelavɨka lɨgandɨwaanɨnkatmbutndɨ. Nɨnongwuk
kat vɨvat tɨganɨn.

7Kɨta mbaapma nɨmba, nɨn kat nɨma vat ya vak
kat ana nɨmamba yelavɨka vaatɨganɨn. Kavle vat
nɨn kat yinjeya vak kat ana nɨmamba yelavɨka
lɨganɨn. God waa apma nyaangɨt maawupmba
nɨma vat kwutaa lɨngwa vak kat mɨna yelavɨka
nɨnamaawut apma vat tɨgandɨ.

8 Njambwi nyan waa nyaangɨtmba ngwuk
nɨmamba kwutaalɨngweyan nɨn solat sɨga apma
vat tɨgiyanɨn.

9 Ngwuk apma vak yetɨngwa vak kat tɨga god
kat mbutɨganɨn. Mbuka solat sɨlɨganɨn. God kat

walɨganɨn. Ndi kat apmavat yimɨnwaawalɨganɨn.
God kat ngwuk kat tɨgambuka sɨvu kɨlɨganɨn.

10Nandinya ngan ngwutna mɨndama vɨvak kat
God kat wagalalɨganɨn. Ngwutyna maawupmba
lɨga vat tambɨ kalalɨndeyan nɨn kwunakiyanɨn.

NDINAI LƗGA KAVA YIVAK KAT GOD KAT POL
WAGALANDƗ

11 Nɨna nyaek Godnogwi nɨna njambwi nyan
Jisaso mbɨk vɨlɨlɨk palɨ nɨn kat ngwulai lɨga kavat
kaligiyambɨt wanɨn.

12 Njambwi nyan kat ngwuk kat tɨga wowun.
Awat sowat woviyaguga kwunaka tɨnjeya vak ndi
kat nɨmamba agwi. Nat nɨmba kat woviyaguga
kwunaka tɨnjeya vat ndi kat nɨmamba agwi waa
wowun. Ngwukkatwoviyaguga tɨneyavat nɨnkat
tamba kwindɨ.

13 Njambwi nyan Jisas ndɨna mbaapma
nɨmbonala yaiga njɨmblamba ngwutna maawut
apma vat tɨndangat wowun. Wan njɨmbla nɨna
nyaek God ngwutna maawupmba lɨgiyaa vak
kat vɨlaa kavle vatna waa ana waigandɨ wowun.
Maawupmba lɨga kavle vat ana vɨgiyandɨwowun.

4
ANDA VAK YETƗLƗNJA VAK KAT GOD

WOVIYAGUGALƗGANDƗ
1 Mbambala nɨna kɨta mbaapma nɨmba,

ngwuk kat njambwi nyan Jisasna sɨmba nɨma
kwundimba mbupmat tɨganɨn. Wukngwangat
wanɨn. God yelavɨka lɨga maawupmba yetɨ
ngwula. Tak ngwuk kat wupma mbutnɨn.
Mbambala Godna maawupmba samat

yetɨlɨgangwuk. Godna maawupmba aywaa
yetɨngwangat wanɨn.

2 Tat njambwi nyan Jisasna sɨmba ngwuk
kat mbutna nyaangɨk kat ngwula maawut ana
tɨvɨlɨgandɨ.

3Apma vat yetɨngwangat God wandɨ. Yambɨsɨk
kwuka yetɨngwa vat kwagalangwangat wandɨ.

4 Taagwa klangweya vak kat ngwuk kat mbup-
mat yigowun. Sɨmblan ke klangwa. Lɨ kat kalalaa
lɨ kat kwunaka lɨgiyangwuk.

5 Kwo yetɨga nɨmba god kat vɨlapman nɨmba
sɨmblan taagwa klalɨgandi. Nat nɨmba kat ana
yelavɨtɨgandi. Ndinamaawupmbamɨna yelavɨtaa
klalɨgandi.

6Wan kavle vapmba yiga yetɨlɨgweyan njwula
mbaapmanɨmba kat kavle vat yigiyangwuk. Wan
kavle vak kat yiga yetɨlɨngweyan njambwi nyan
ngwuk kat wan nɨma vapmba yigiyandɨ. Wan vak
ngwuk kat tamba nɨmambawowun.

7 Kavle vak yetɨga yambɨsɨk kwuka yetɨvak kat
God nɨn kat ana wandɨ. Apma vat yetɨvak kat God
nɨn kat wandɨ.

8 Kɨta nyan wan mbutɨna nyaangɨk kat kai
wandeya nɨn kat ana kai waigandɨ. Ndɨ God kat
kaiwaigandɨ. Godndɨnawaagannɨnkat apmavat
sɨmogwivak kat kwilɨgandɨ.

9 Ngwulagwi kɨta mbaapma nɨmba kat
woviyaguga alɨwaaanangwukkat pɨlɨwukiyanɨn.
Wan vak tambaGod ngwuk kat sɨmogwindɨ. Awat
sowatwoviyaguga alɨngwulawaaGod ngwuk kat
sɨmogwindɨ.

10 Masedonia walɨnja nɨma kɨpmamba lɨga ng-
wula kɨta mbaapma nɨmba, wan vak ke kwa-

galangwa. Nɨmamba kwutaa alɨ ngwula.
11 Yigumba alɨngwula. Ngwutna nda mɨna vɨga

alɨ ngwula. Nat nɨmbanala ke vɨga njatndan-
gwa. Ngwutna njɨvwa mɨna yigumba kwuka alɨ
ngwula. Wan nyaangɨt tat ngwuk kat mbutna
nyaangɨtna.

12 Wungi vapmba yetɨngweya kwo lɨga nɨmba
ngwuk kat vɨlaa kan nɨmba apma vatmba yetɨga
nɨmba ndi waa waigandi. Wungi vapmba
yetɨngweyan kwanda kwanda kat kwaka ana
lɨgiyangwuk.

JISAS YAGA YANDƗ,KIYAANƗMBA LAAKIYANDI
13 Kɨta mbaapma nɨmba, kiya nɨmba kat

yelavɨtɨngwangat ngwula maawut kwunapmat
tɨganɨn. Kwo lɨga nɨmba ndi nglaga lɨndi. Kiyaa
nɨmba laakiyaa nandinya kat ndi ana kawiga
lɨndi. Ngwut ndinai la vla tɨlangwuk.

14 Jisas kiyalaa laatndɨ waa maawupmba
yelavɨtɨganɨn. God kwondu kwindɨ, Jisas laatndɨ.
Jisas laatnda vak vla God wandɨ maa Jisasna
mbaapmba lɨga kiyaa nɨmba laakiyandi. Laatndi,
God ndi kat kwutaa kaligiyandɨ. Jisas yaiga
njɨmbla ndɨnogwinala yaigandi.

15 Mbutɨna nyaangɨt nɨna angwa nyaangɨt
ana ndɨ. njambwi nyana nyaangɨtna mbutɨna.
njambwi nyan yaiga njɨmbla kwo lɨga nɨmba
ana tata wokegiyandi. Kiya nɨmba laataa tatak
wokegiyandi.

16 Njambwi nyan nyɨnangwutmba lɨga ngaga
yaigandɨ. Ngaga yaga nɨma kwundimba wandɨ,
ndɨna njambwi ensel nɨmakwundimbawaigandɨ.
Godna kwuk klalaa vɨlɨtnja vak kwukiyandi. Wan



1 Tesalonaika 4:17 xi 1 Tesalonaika 5:5

kak wutaa Kraistna yelangɨmba lɨga kiya nɨmba
tata laataa wokegiyandi.

17Nɨn kwo lɨga nɨmba nɨn kat ndina kwupmba
God nɨn kat wandɨ, wokegiyanɨn. Njambwi
nyanonala kɨta vat aywaa nyɨnangwupmba yiso-
laa lɨgiyanɨn.

18 Wan mbutna nyaangɨt ngwuk awat sowat
mbukngweyan kiya nɨmba kat ana nɨmamba
nglaigangwuk. Awat sowat ngwulamaawut kwu-
nakiyangwuk.

5
NATNƗMA SAKWATNYAANGƗT

1 Kɨta mbaapma nɨmba, manda kat njambwi
nyan yaiga njɨmbla kat ngwuk kat pɨlɨwukiyanɨn.

2Wan nandinya njambwi nyana nandinya pag-
wuga yaigandɨ. Sɨkwupmak ngan yalɨga nyan vla
yaigandɨ. Tamba vɨga lɨgangwuk.

3 Ngɨni waigandi. Apma vat yetɨlɨganɨn waa
waigandi. Wanjeya njɨmbla mba kwiyatapman
yalaa ndi kat sɨgiyandɨ. Ndi kavle yigiyandi. Ndi
ana pagwulaa lɨgiyandi. Wan vat taagwa nyan
kwupmat tɨga kangɨt waa lɨga kwutaa vak vla
lɨgiyandɨ.

4 Kɨta mbaapma nɨmba, ngwula maawut ana
tɨvɨlɨgandɨ. Ngwulamaawut kavlemɨnio lɨga nyan
vla ana lɨgandɨ. Ngi kat tɨga wan nandinya ngwuk
kat pagwulaa ana yaigandɨ. Ngwuk kat sɨkwutɨga
nyan vla ana yaigandɨ.

5 Ngwula yelavɨpmak kemba lɨga kava vla
lɨgandɨ. Ngwula yelavɨpmak kangan walɨga kava
vla ana lɨgandɨ. ngwuk kemba lɨga vapmba lɨga

nɨmba ngwuk. Kangan valɨga vapmba lɨga nɨmba
ana ngwuk.

6Nɨn sɨndu kwalɨga nɨmba vla ana lɨganɨn. Ng-
wuk sɨnduwana kwalɨngweya. Mɨni vɨgba alɨmba
ngwuk.

7Sɨndukwalɨganɨmbanganat sɨndukwalɨgandi.
Nɨma ngu kɨlaa tungwengwan yilɨnga nɨmba
nganat kɨlɨgandi.

8 Nɨn kapma vapmba lɨga nɨmba nɨn. Nɨma
ngu kɨlaa tungwengwan ke yiga yetɨngwya. Nɨn
kemba lɨgavapmba lɨganɨmbanɨn. Apmamaawut
yelavɨka yetɨ. God kat ngwulambangɨwiyowaavi
taagandɨ alɨ ngwula. Ndɨ kat woviyaguga alɨ ng-
wula. Wan vapmba yetɨngweyan waagɨt kwu-
taa lɨnja vak vla lɨgandɨ. Wan vlɨlɨlɨk vak kat
pagwundɨ maa ana kavle yigiyanɨn. God nɨn
kat kwunakiya vak kat yelavɨk ngwula. Wan
vapmba yelavɨkngweyan kapamba kwutnja hat
nambumba kumbulɨnja hat tɨga vla tɨgandɨ. Wan
vak nɨmbun. Wan vak nɨn kat pgwundɨ, ana kavle
yigiyanɨn.

9God nɨn kat kimbut yiga lɨga sɨvak kat nɨn kat
ana wandɨ. Nɨna njambwi nyan Jisas Kraist ya
vapmba apma vat yetɨneya vat klangangat God
nɨn kat wandɨ.

10 Jisas Kraist nɨn kat tɨga kiyandɨ. Wundumbu
yineyan wovuna. Kwo lɨneyan wovuna. Nɨn ay-
waa kiya nɨmbo kwo lɨga nɨmbo njɨmbla njɨmbla
ndɨnai lɨga kavamba tɨgiyanɨn.

11 Ngwut apma nyaangɨt awat sowat
mbukiyangwuk. Awat sowat ngwutna maawut
kwunak. Wan vakmbambala yelɨgangwuk.

NATNYAANGƗT
12 Kɨta mbaapma nɨmba, ngwuk kat nat

vat mbupmat yiganɨn. Wutaa kwutaa
yetɨmbangwuk. Ngwutnogwinala njambwi nyan
waa nyaangɨt mbuka vɨsɨmogwilɨga nɨmba kat
ndina sɨ kwuso.

13 Ndina sɨ kwusolaa ndi kat woviyaguga alɨ
ngwula. Ngwulogwinala apma njɨvwa kwutɨga
nɨmba ndi. Awat sowat wana walea lɨngweya.
Ngwuk kwo lɨgiyangwuk.

14 Kɨta mbaapma nɨmba wan nyaangɨt ngwuk
kat nɨmambambutɨgowun. Nat nɨmba njɨvwa kat
kɨlɨpangɨ yiga lɨgiya nɨmba ndi kat wan vak ke
yiga waa awa. Nat nɨmbana maawut apma vat
tɨlapman yinjeyan ndina maawuk kat kwunak.
Kɨta nyanwan nyaangɨk kat kwagalavat wandeya
ndɨ kat kwunak. nat nɨma sakwat nɨmba kat kim-
but yilapman yigumba ndi kat kwunak ngwula.

15Kɨta nyan ngwuk kat kavle vat yindeyan awat
ndɨkat kekavlevat yiga. Ndɨkat awat apmavat ay.
Njɨmbla njɨmbla nɨma sakwat nɨmba aywaa apma
vatmɨna yivak yelavɨk ngwula. Awat sowat apma
vat yivak yelavɨk ngwula.

16Njɨmbla njɨmbla God katwagala lɨgiyangwuk.
17Ngwuk Kraist Jisasna yelangɨmba lɨga nɨmba

ngwuk.
18God wandɨ, ngwuk kat tɨgiyaa vak yandɨ. Ngi

kat tɨga ngwuk kat tɨgiyaa vak kat vɨlaa God kat
sɨvu agɨ ngwula. Wan apma vat yingwangat ng-
wuk kat God wandɨ.

19Godnawaagangatkekaiwagakemakngweya.
20 Kɨta nyan God waa nyaangɨt mbutndeyan

wan nyaangɨk kat ke kai waa.

21Wannyaangɨt aywaawuka sɨga naguga alɨng-
wula. Apma nyaangɨt wutaa kwutaa alɨ ngwula.

22Kavle kavle vak aywaa kwagala ngwula.
23God apmamaawut kwilɨga nyana. Ngwuk kat

aywaa kwunatndangat wowun. Kwunatndɨ mala
apma vat mɨna yetɨgiyangwuk. Nɨna njambwi
nyan Jisas Kraist yaiga njɨmbla yelavɨtɨngwa vak,
ngwula mbangɨ, ngwula maawut wan kuvut nda
apma vat mɨna tɨngjangat wowun. Wan njɨmbla
kavle vat yiga yetɨlɨgandi waa ngwuk kat walap-
man yinjangat wowun.

24Ngwuk kat waa nyan God Sɨmblan vat yilɨga
nyan ana ndɨ. Wanda nyaangɨpmba yigiyandɨ.
Ngwuk kat kwunakiyowun waa wandɨ. Kwu-
nakiyandɨ.

25 Kɨta mbaapma nɨmba, God kat nɨn kat tɨga
wagala ngwula.

26 Ngwulai lɨga kɨta mbaapma nɨmba ndi kat
taamba kwuka apma nandinya awa.

27 Ngwuk kat nɨmamba njambwi nyana sɨmba
wowun. Ngi kat tɨga awuk ngwula. Wan pas
pɨlɨwutna pas kɨta mbaapma nɨmba kat aywaa
vɨga ambuk.

28 Nɨna njambwi nyan Jisas Kraist awagapma
kwilɨnda vak klalaa kwutaa yetɨngwangat
wowun.

